Uwch 3: Uned 10
Gwrando: Uwch SAMs Rhan 3

Cyflwynydd: Wel, bore da.  Dw i yma gyda Gareth a Branwen a’r pwnc dan sylw heddi yw technoleg.  ‘Y ni yn dibynnu ar dechnoleg, wrth gwrs, ond ydy technoleg wedi newid ein bywydau ni er gwell?  Branwen, i ddechrau, tybed?

Branwen: Mae’n bendant wedi gwneud ein bywydau ni yn haws, dw i’n meddwl.  Mae gen i ffôn, mae gen i dabled, os dw i isie prynu rhywbeth, dw i’n troi’r tabled ymlaen, dw i’n clicio cwpl o weithiau a dyna ni, dw i wedi prynu rhywbeth.  Mae hwnna’n un enghraifft syml iawn o sut mae technoleg wedi helpu.  Wrth gwrs, mae’r gwefannau cymdeithasol, er enghraifft Facebook a Twitter, yn gallu bod yn rhan fawr o fywydau pobl.  Dw i ddim ar Twitter, peidiwch â’ nilyn i achos fydda i ddim arno fe, dw i ar Facebook a dw i wrth fy modd gyda fe, dw i’n gwybod bod llawer o bobl ddim yn hoff o’r fath yma o beth ond mae’n ffor’ wych o fusnesu ar fywydau pobl, dw i’n hoffi edrych ar luniau priodasau a lluniau babis pobl, cysylltu gyda pobl oedd yn yr ysgol neu yn y brifysgol gyda fi, falle bydden i ddim dal mewn cysylltiad gyda nhw fel arall.  Felly i fi, dw i’n falch bod technoleg yn datblygu ac yn gallu gwneud ein bywydau ni yn fwy cyfleus ac yn haws

Cyflwynydd: Gareth, ‘dych chi’n cytuno?

Gareth: Ydw, i raddau.  Dw i’n derbyn fod y dechnoleg ar gael bellach i fedru gwneud yr hyn oedd Branwen yn sôn amdano fo o ran hwyluso mynd i siopa, er enghraifft.  Mae’r ffonau symudol yn bethau defnyddiol iawn, yn enwedig petai rhywun mewn argyfwng o unrhyw fath.  Mae’n bechod na fyddai’r signal yng Nghymru yn gryfach nag ydi o!  Ond stori arall ‘di honna… Ond efo’r gwefannau cymdeithasol, dw i ddim isio gwybod bod Wil yn cael paned o goffi mewn caffi a bod o ‘di tynnu llun o’r coffi o’i flaen o. I be?!  Hynny ydy, dw i’n deall bod Twitter, er enghraifft, yn rhywbeth ellwch chi ddefnyddio i hyrwyddo busnes neu i hyrwyddo cyngerdd os oes ‘na gôr yn canu’n rhywle, ond dw i… o’m mhrofiad i, mae Twitter yn rhywbeth mae pobl yn defnyddio i hyrwyddo eu hunain, maen nhw’n hysbysebu… ‘drychwch pa mor dda ydw i!  ‘drychwch lle dw i wedi bod ar ‘y ngwyliau!  I be?!  Sgen i’m diddordeb!

Branwen: Beth am yr ochr chwaraeon, Gareth?  Achos dw i’n gwybod bo ti yn hoff iawn o chwaraeon ac yn ystod gemau, er enghraifft, gemau rhyngwladol, mae pobl ar Twitter bob eiliad yn rhoi eu barn am yr hyn sy’n digwydd.  Be’ ti’n meddwl am hyna?

Gareth: Dw i yn derbyn fod o’n ddefnyddiol pan mae ‘na ambell i chwaraewr yn defnyddio Twitter, mae ‘na ambell i wybodaeth yn ddigon diddorol yn ymddangos o dro i dro ond dw i hefyd yn weld o yn ffordd o… rhyw fath o newyddiaduriaeth diog, os liciwch chi, pobl yn dibynnu ar yr hyn sydd ar Twitter a Facebook am eu gwybodaeth, heb fynd i chwilio ymhellach, yn un peth i wneud yn siŵr fod y straeon sy’n ymddangos yna yn wir ai peidio

Cyflwynydd: Does dim sylwedd yn yr hyn sy’n cael ei ddweud ar Twitter, dim ond ‘chydig iawn, iawn o eiriau sy’n bosib eu dweud, felly, does dim sylwedd yn y cynnwys yn aml iawn

Gareth: Na, mae’n gallu bod yn beryglus hefyd achos dw i’n meddwl weithiau fod pobl yn gallu defnyddio y dechnoleg yn yr ystyr yna i bwrpas ffiaidd a chas.  Hynny ydy, maen nhw’n gallu cuddio tu ôl i ffugenw, er enghraifft.  Felly, mae yn gallu bod yn rhywbeth creulon, ond ie, os ydw i isio unrhyw beth o sylwedd, fel oeddech chi’n deud, mi fyddwn i’n troi at bapur newydd neu wefan yn hytrach, i gael y stori’n llawn yn hytrach na dim ond ryw damaid bach iawn ohono fo

Cyflwynydd: Oes peryglon yn y gwefannau ‘ma, mae bwlio drwy’r we yn gallu bod yn broblem, dych chi wedi dod ar draws hynny o gwbl, Branwen?

Branwen: Ddim yn bersonol.  Dw i ‘di darllen nifer o straeon mewn cylchgronau, mewn papurau newydd, trolls maen nhw’n cael eu galw, on’d ife?  Y bobl ‘ma sy’n bwlio ar y we a trwy wefannau cymdeithasol, ond mae ‘na bris i’w dalu erbyn hyn, mae’r heddlu yn gallu dod o hyd i’r sawl sydd yn bwlian ar y we ac mae nifer o bobl wedi cael eu herlyn ac wedi bod i’r llys erbyn hyn.  Felly, gobeithio wneith hyna stopio’r trolls ‘ma yn y dyfodol

Gareth: A mae hyna’n rhywbeth arall efo’r dechnoleg, mae’r ‘brawd mawr’ neu big brother yn gallu gwylio, hynny ydy, mae modd rhoi rhywbeth ar y ffôn fel bod rhywun arall yn gwybod yn union lle dych chi, a faint o’r gloch, felly does… tydi rhywun ddim yn gwybod pwy sydd yn clustfeinio ar yr holl dechnoleg yma am wybodaeth o unrhyw fath

